
  

No congreso da Federación Provincial Agraria do ano 1929, Manolo 
Gama redactou o relatorio “Estruturación económica del agrarismo” no 
que propoñía un sistema formado por grupos cooperativos parroquiais, 
que integrarían as caixas rurais comarcais e estas uniríanse nunha 
federación provincial. 
De cara a articular este sistema, o 30 de agosto de 1930 celébrase 
unha asemblea coas directivas das sociedades agrarias do distrito de 
Alba e do concello de Xeve para tratar de constituír a zona norte da 
futura Caixa Rural Comarcal. No ano seguinte, 1931, comezan a 
formarse os grupos parroquiais e o 8 de marzo acórdase a 
transformación da Caixa Rural de Lérez nunha caixa de carácter 
comarcal. Un primeiro paso foi a organización da zona norte coa 
entrada dos grupos parroquiais de Campañó, Cerponzóns, Verducido, 
Alba e os dous Xeves. A zona sur non chegou a organizarse pois só se 
formou o grupo de Vilaboa, tras unha charla de Gama.
Os grupos cooperativos parroquiais constituían a estrutura básica da 
Caixa e formaban a xunta de consellos parroquiais, no chanzo superior 
estaba o consello de administración comarcal. O 10 de marzo 
celébrase, no local do Centro Obreiro pontevedrés, unha reunión dos 
sete grupos parroquiais e constitúese o consello de administración da 
nova entidade. A presidencia recae en Diego Montes Peón (Lérez) e 
está integrada por Manuel Formoso (Alba) como vicepresidente e 
como vogais por Manuel Portas (Campañó), Constante Fernández 
(Cerponzóns), Benito Rivas (Verducido), Benigno Torres (Sª María de 
Xeve) e Manuel Sanmartín (S. André de Xeve).
O 14 dese mes celébrase un mitin para celebrar a transformación da 
caixa en comarcal. Interveñen Gama, Joaquín Poza, Paz Andrade e 
Manuel García Filgueira. Gama explica a organización da caixa; 
García Filgueira afirma o ideal común que une obreiros e campesiños, 
vítimas ambos da organización capitalista, e pide a todos os sindicatos 
que depositen os fondos na Caixa Rural. Poza convida os presentes a 
unirse para loitar contra os “escarnecedores de la Justicia y de la 
Libertad”. Paz Andrade, como xa fixera no ano 1928, volve xustificar 
que fale en galego “porque a lingua é o medio de que se vale cada 
pobo para expresar as súas apetencias ideais. E o galego ha de 
expresar as súas ansias de liberación na súa lingua”. Afirma que a 
cooperación responde a unha concepción económica oposta á 
capitalista.

Manuel García Filgueira, presidente da Federación Obreira 
 e histórico dirixente agrario. Alcalde de Pontevedra en 
1936.

La Libertad,12-3-1931.

El Pueblo Gallego, 14-3-1931.

Esquema proposto por Gama para a organización comarcal. El 
Pueblo Gallego, 17-8-1929.

Benito Rivas Hermida, do consello de administración comarcal. 
Último alcalde de Xeve. (Arquivo particular J. Rivas Fontán).

Manuel Gama Casalderrey, secretario do consello de 
administración da Caixa Rural.

Manuel Lores, da C. de vixilancia  e secretario da 
cooperativa de consumo.

Valentín Iglesias Fontenla, da comisión Pro- Caixa Rural de Nova 
Iork.

